
 

Námskeið í foreldrafærni flóttafólks í Hafnarfirði 

Hafnarfjarðarbær hefur frá og með haustinu 2018 þróað verklag sem hefur hlotið nafnið 

Brúin. Tilgangur Brúarinnar er að efla stuðning og þjónustu við börn í leik- og grunnskólum 

bæjarins. Markmiðið er að samþætta þjónustu og auka lífsgæði barna, unglinga og fjölskyldna 

þeirra. Áhersla er lögð á að veita aukna þjónustu á fyrri stigum með aðkomu brúarteyma leik- 

og grunnskólanna og er hlutverk brúarteyma að kortleggja stöðu barns og leita sameiginlegra 

lausna, barni og fjölskyldu þess til stuðnings. Í brúarteymi er nám, hegðun, þroski og/eða líðan 

barns rædd með samþykki foreldra og viðunandi úrræði virkjuð til að bregðast fyrr við 

erfiðleikum eða aðstæðum barnsins. Úrræði þessi eru öll á íslensku.    

 Sá fjöldi flóttabarna sem komið hefur í Hafnarfjörð með fjölskyldum sínum eru með 

um 82% sértækan vanda og er því þörfin eftir úrræði fyrir þennan hóp mjög brýn. Börnin fara 

í gegnum Brúarferlið en engin úrræði eru til fyrir þau og fjölskyldur þeirra önnur en tilsjón og 

stuðningur á heimili. Margir þessir foreldrar þurfa á uppeldisráðgjöf að halda og sérstaklega 

foreldrar barna sem sýna frávik í hegðun. Sumir foreldrar fá stuðning og geta leitað ráða hjá 

ýmsum í kring um sig. Einnig hefur, sérstaklega hin síðari ár, orðið algengara að ráðleggingar 

séu gefnar í hinum ýmsu fjölmiðlum, bæði prent- og ljósvakamiðlum auk vefsíðna og jafnvel 

spjallrása á netinu. Þótt framboð á alls konar upplýsingum og ráðum sé þannig orðið mikið og 

útbreitt, er þetta efni þó mjög misjafnt að gæðum svo vægt sé til orða tekið. Jafnvel vel 

meintar ráðleggingar veittar af nánustu vinum og fjölskyldu geta verið misgóðar, þær geta 

stangast á, verið úreltar og/eða verið á skjön við bestu gagnreyndu þekkingu á hverjum tíma. 

Það er því ekki hægt að ganga út frá því að nægilegt framboð sé sjálfkrafa í samfélaginu á 

fræðslu, ráðum og upplýsingum fyrir foreldra, enda má segja að slíkt samsafn sé í besta falli 

ósamræmt og í versta falli skaðlegt.  

Flóttafólk er mjög berskjaldaður hópur og er því í mikilli áhættu á aðlögunarvanda, bæði börn-

in og fjölskyldan. Þess vegna þarf að grípa þann hóp og þjónusta hann með mjög vel rann-

sökuðum úrræðum en rannsóknir hafa sýnt að með skipulegri uppeldisfræðslu til foreldra má 

fyrirbyggja og lækka tíðni margvíslegra erfiðleika bæði hjá börnum og foreldrum. Með því að 

nýta gagnreynda uppeldisfræðslu til að draga úr tíðni hegðunar- , félagslegra og geðrænna 

erfiðleika barna má spara mikla fjármuni sem annars færu í ýmis kostnaðarsöm sérúrræði. 



Námskeið þetta er sérútbúið fyrir foreldra flóttabarna og verður byggt á tveimur 

uppeldisstefnum: Uppeldi sem virkar- Færni til framtíðar og PMTO-foreldrafærni. Vegna 

þeirra erfiðu aðstæðna sem fjölskyldurnar hafa  gengið í gegnum verður einblínt á áföll og 

áfallastreitu. Auk þess verður lögð áhersla á íslenskt samfélag, breytta menningu til að hjálpa 

þeim að aðlagast betur inn í íslenskt samfélag. 

Svíar eru í fararbroddi þegar kemur að móttöku flóttafólks en á þessu námskeiði verður stuðst 

er við efni sem Svíar hafa útbúið sérstaklega fyrir flóttafjölskyldur fyrir 

uppeldisfærninámskeiði. Þar er lögð áhersá að hjálpa börnum að tileinka sér hegðun og færni 

sem líkleg er til að nýtast þeim í framtíðinni og auka líkur á velgengni í samskiptum, námi, 

starfi og leik og jafnframt að koma í veg fyrir óæskilega hegðun og þróun erfiðleika. Á 

námskeiðinu er kennt hvað er góð samskiptafærni, sterk sjálfsmynd, geta til að róa sig og 

hemja skap, góð tilfinningatengsl, traust á eigin getu og til annarra, samhygð og geta til að 

deila með öðrum.  

 

 

 

 

 

 

 

 

 

 

 

 

 



Námskeiðstilhögun 

Rannsóknir hafa sýnt að þjálfun og fræðsla foreldra um uppeldi er ekki einungis árangursrík 

leið til að lækka tíðni vandamála hjá börnum, heldur minnka einnig ýmsir erfiðleikar 

foreldra.  Heppilegasta fræðsluformið eru sérstök námskeið, með faglegri, hagnýtri kennslu, 

með sveigjanleika til að taka tillit til þarfa þátttakenda hverju sinni. 

Á námskeiðinu verður lögð áhersla á:  

• Að nota jákvæðar aðferðir til að laða  fram æskilega hegðun og fyrirbyggja erfiðleika.  

• Koma á föstum venjum frá upphafi sem setja ramma um daglegt umhverfi barnsins 

og veita því öryggi. 

• Hafa raunhæfar væntingar til barnsins og gefa skýr skilaboð um til hvers er ætlast af 

því. 

• Vera vakandi fyrir allri æskilegri hegðun barnsins og bregðast við með  athygli, hrósi 

eða annarri umbun.  

• Temja sér að vinna að því að fyrirbyggja erfiðleika fremur en að bíða þar til vandamál 

koma upp.  

•  Hvetja markvisst til góðrar hegðunar með leiðsögn, beinni kennslu og síðast en alls 

ekki síst, með góðu fordæmi. Þetta þýðir að foreldrar þurfa að verða mjög meðvitaðir 

um sína eign hegðun. Bætt reiðistjórnun  

• Verja reglulega tíma með barninu og skipuleggja skemmtilegar  samverustundir allrar 

fjölskyldunnar. 

• Slysavarnir barna og tryggja að umhverfi barnanna sé öruggt.  

• Kenni börnum um hættur sem þau komast ekki hjá að mæta í umhverfi sínu og 

aðferðir til að varast þær 

• Skilja að börn sem eru vön því frá unga aldri að reglur séu eðlilegur hluti af tilverunni 

eru líklegri til að samþykkja og fylgja reglum almennt, svo sem útivistar- eða 

umferðarreglum. 

• Skoða hvaða hegðun og færni foreldrum finnst eftirsóknarverð í fari barnsins. 

• Samfélagslegir þættir og menning.  

 



 

Fyrirkomulag 

Námskeiðið verðir haldið á ensku og arabísku í sal bókasafns Hafnarfjarðar í tólf skipti 

vikulega. Áætlaður fjöldi á hvert námskeið eru 12- 15 foreldrar barna á aldrinum 2 til 18 ára. 

Áætlað er að halda tvo námskeið, eitt á vorönn og haustönn. Með hverjum hópi eru 

menningarmiðlarar  sem eru arabísku mælandi einstaklingar sem eru sérstaklega þjálfaðir 

fyrir námskeiðið sem þýða og miðla menningarlegum þáttum í báðar áttir, frá sem sagt 

foreldrunum til okkar og frá okkur til þeirra. Mun hver einstaklingur fá möppu um 

fræðsluefni um foreldrafærni ýmist á ensku eða arabísku. Áætlað að námskeið hefjist í maí  

2022 og september 2022.  

Afurðin eru tilbúið námskeið ásamt námsefni, fræðslu- og verkefnamöppu til foreldra á 

þeirra móðurtungumáli. Í farmhaldinu væri hægt að halda áfram með námskeiðin með lægri 

kostnaði þar sem efnið væri til.  

 

 

 

 

 

 

 

 

 

 

 

 

 


